
Et d’autant que le Laurier eſt toujours verd, & que la
foudre ne le peut endommager, nous en donnons pour cét
effet vne Couronne à la Vertu, pource qu’il n’eſt point d’ennemy
qui la puiſſe vaincre, & qu’elle ne craint ny les embrazemens,
ny les diſgraces, non plus que les autres violences de
la fortune.

Pour le regard de la Picque qu’elle tient, comme parmy les
Anciens elle eſtoit vne marque de preéminence & de dignité,
elle en eſt vne auſſi du pouuoir de la Vertu, & des grands
auantages qu’elle a ſur le vice.

Quelques anciens Empereurs l’ont ainſi donné à connoiſtre
par les Medailles qu’ils en ont faites. En celle de Lucius Verus
elle eſt repreſentée par le vaillant Bellerophon, monté ſur
le Cheual Pegaſe, & armé d’vn Iauelot, dont il abat la Chimere,
c’eſt à dire la deformité du vice : En celle d’Alexandre, par
vne Femme armée, qui tient d’vne main vn Globe, & vne
Lance de l’autre, pour monſtrer que la Vertu s’aſſujetit tout
le monde ; Et en celle de Galba & de Domitian, par vne Amazone,
qui a pour armes vn Corcelet auec vne Lance & vn Cimeterre, & ſous ſes pieds vn Morion.




Vertv heroiqve. CLXVIII.


IL ſe void dans Rome au Capitole vne Statuë de
Bronze doré, repreſentant Hercule veſtu de la 
peau d’vn Lyon. Il tient vne Massuë de la main
droite, & de la gauche trois Pommes d’or, cueillies
dans le Iardin des Heſperides : Par où ſont ſignifiées trois
ſortes de Vertus Heroïques, attribuées à ce dompteur de Monſtres.
La premiere eſt la moderation de la Colere : La ſeconde
la Temperance ; Et la troiſieſme le genereux meſpris des voluptez
& des delices du monde. Conformément à cecy l’on a raiſon
de dire, Que l’homme eſt doüé d’vne Vertu parfaitement
Heroïque, quand il a ſoubmiz à ſoy les paſſions deſreglées,
par vne ſi haute & ſi parfaite raiſon, qu’elle l’eſleue au deſſus
de la condition des mortels, & le rend preſque ſemblable
aux Anges.

La Maſſuë qu’on luy donne eſt raboteuſe & pleine de nœuds ;

